
Devaih Kritam 10 Vishnu Stotram

దేవైః  కృతం ౧౦ విష్ణుస్తోత్రమ్ 

దేవా ఊచుః ।
నమస్తేఽస్తు జగద్బీజ నమస్తే కమలాపతే ।
నమస్తేఽస్తు సురేశాన నమస్తే కమలేక్షణ ॥ ౧॥
త్వం స్థితిః  సర్వభూతానాం త్వమేవ శరణం సతామ్ ।
త్వం హన్తా సర్వదుష్టానాం  హయగ్రీవ  నమోఽస్తు తే ॥౨॥
త్వమోఙ్కారో వషట్కారః స్వాహా స్వధా చతుర్విధా ।
ఆద్యస్త్వం చ సురేశాన త్వమేవ శరణం సదా ॥ ౩॥
యజ్ఞో యజ్ఞపతిర్యజ్వా  ద్రవ్యం  హోతాహుతస్తథా ।
త్వదర్థం  హూయతే దేవ త్వమేవ శరణం సఖా ॥ ౪॥
కాలః కరాలరూపస్త్వం త్వం వార్కః శీతదీధితిః ।
త్వమగ్నిర్వరుణశ్చైవ  త్వం చ కాలక్షయఙ్కరః ॥ ౫॥
గుణత్రయం  త్వమేవేహ గుణహీనస్త్వమేవ హి ।
గుణానామాలయస్త్వం చ గోప్తా సర్వేషు జన్తుషు ॥౬॥
స్త్రీపుంసోశ్చ  ద్విధా త్వం చ పశుపక్ష్యాదిమానవైః  ।
చతుర్విధం కులం త్వం హి చతురాశీతిలక్షణః ॥ ౭॥
దినాన్తశ్చైవ  పక్షాన్తో మాసాన్తో హాయనం యుగమ్ ।
కల్పాన్తశ్చ మహాన్తశ్చ కాలాన్తస్త్వం  చ వై హరే ॥౮॥
ఇతి స్కన్దపురాణే  బ్రహ్మఖణ్డే  ధర్మారణ్యఖణ్డే పఞ్చదశాధ్యాయాన్తర్గతం

దేవైః  కృతం విష్ణుస్తోత్రం   సమాప్తమ్ ।
స్కన్దపురాణ  ।బ్రాహ్మఖణ్డ  । ధర్మారణ్యఖణ్డ । అధ్యాయ ౧౫/౧౧-౧౮॥

